
ACV Fh 210, for François de Letters, Baron d’Aubonne, property formerly subject to various 

chapels, 1564, commissaries Pierre Tripod and George Dunant. 

l’aultre quarte part.  
 

 Comme ainsi soit que Claude filz de feu George Beney le jeune et Amyed filz de feu 

Loys Beney de Gimel comme principaulx, et Collet Genevey dudict leiu leur fiance et 

ungchescung d’iceulx seul et pour le tout, de leurs lieberales et franches volontés sans 

contraincte ny deception pour eux leurs hoirs et successeurs universelz heussent vendu et pour 

raison de ladicte vendition confessé debvoir a veuz venerable domp Jaques de la Fogiz 

chappellain de Gimel comme recteur et à icelluy nom de la chappelle soubz le vocable Sainct 

Graz aultreffois en l’eglise de Gimel par ledict feuz Domp Jaques de la Fogiz fondée lors present 

et acceptant pour luy ses successeurs en ladicte chappelle quelz qu’ilz fussent, ascavoir deux 

coppes de bon froment commung aux laboriers à la mesure d’Aulbonne de cense annuelle et 

perpetuelle, et c’est pour le pris de six livres bonne monnoye cursable au pays heues et receues 

comme lus amplement est contenuz en l’instrument de ladicte vendition receuz et signé par feu 

Egrege Pierre Cuynsin en son vivant notaire d’Aulbonne datté du siziesme jour du mois de 

Julliet l’an mil cinq centz et vingtz, or est ainsi que l’an courant mil cinq centz soixante huict et 

le vingt deuxiesme jour du mois de mars, aux instances et requisitions de nous George Dunant et 

Pierre Tripod notaires et bourgeois d’Aulbonne, commissaires et renovateurs des extentes et 

recognoissances tant des fiedz nobles, fiedz ruraulz, que biens ecclesiastiques appertenantz à 

noble et puissant seigneur François de Lettes seigneur et baron d’Aulbonne, par luy a ce 

specialement deputés, par devant nousdictz commissaires, et en presence des tesmoings soubz 

nommés, personnellement se sont constitués Discret Nycolas filz de Perrod de la Fogiz 

aultrement Filliettaz à son nom et de ses freres, cause ayantz es biens dudict feuz Amyed Beney 

pour la moytie, Jehan filz de feu Claude Beney aultrement Michiel à son nom et de Graz son 

frere pour la quarte part, et Claude Frestaud comme personne conjoincte de Bernarde sa femme 

fillie dudict feu Claude Beney aultrement Michiel, aussi au nom de Jenon seur de ladicte 

Bernarde femme de Pierre Pigant (or Pigaut ?), tous dudict Gimel pour l’aultre quarte part, et 

ungchescung d’iceulx seul principal et pour le tout, lesqueulx sus nommés constitués à leurs 

noms et aux noms de ceuz pour lesquelz ilz agissent, desquelz ils se font fort, avecq promesses 

de leur faire ratiffier le contenuz du present instrument quant en seront requis, scachantz et bien 

advisés, de leurs pures franches et spontannées volontés, sans aulcune contraincte ny deception, 

mais de leurs droictz faictz tiltres et actions en ceste partie comme ilz asserent bien et 

suffissamment informés et certiorés pour eux leurs hoirs et successeurs universels, confessent et 



en parolle de verité par ces presentes publicquement recognoissent comme s’ilz estoient en 

jugement par devant leur juge ordinaire pour cecy presonnellement evoqués, debvoir et de 

justement payer estre tenuz au dessus nommé seigneur baron d’Aulbonne cuase ayant de la 

predicte chappelle et es siens en icelle successeurs qulconques, combien qu’il soit absent, 

toutesfois nous lesdictz commissaires pour et au nom d’icelluydict seigneur baron et des siens 

susdictz presentz acceptantz stipulantz et recepvantz, estant lesdictes deux coppes de froment de 

cense a present mises et converties a cense d’argent, à raison de cinq pour cent sellon les 

ordonnances de noz tresredoubtés Seigneurs et Princes de Berne, ascavoir six solz bonne 

monnoye cursable au Pays de Vaud de cense annuelle et perpetuelle payalble audict seigneur et 

es siens susdictz par lesdictz confessantz et les leurs predictz ungchescung pour sa part et l’ung 

seul et pour le tout à une chescune feste Sainct Michiel Archange sans le prejudice du reachept 

qu’ilz pourroient avoir de ladicte cense que demeure en sa force et vigueur par condition aussi 

que l’emendant et payant pour les aultres puisse avoir son recours contre celuy pour lequel seroit 

esté emendé ainsi que entre lesdictz confessantz presentement a esté arreste sans le prejudice des 

droictz dudict seigneur, promettantz les sus nommés confessantz aux que dessus pour eux et les 

leurs predictz par leurs serementz sus les Sainctes Escriptures de Dieu es mains de nous lesdictz 

commissaires soubsignés corporellement prestés et dessoubz l’expresse et ypotheque obligation 

de tous leurs bioens meubles et immeubles presentz et advenir quelz qu’ilz soient toutes les 

choses dessus contenues et escriptes avoir aggreables bonnes stables firmes et vallides et icelles 

perpetuellement tenir garder observer et accomplir sans jamais contrevenir en aulcune sorte ny 

manière que ce soit mais la cense par eux comme dessus confessée et recogneue audicte 

Seigneru baron et es siens que dessus tout les ans et perpetuellement audict terme feste Sainct 

Michiel Archange payer et satisfaire soubz la restitution de tous damps interestz coustes missions 

et despens survenantz pour le deffault de la non observationdes choses dessus escriptes, 

renonceantz aussi en ce effaict les predictz confessantz aux noms devantdictz pour eulx et les 

leurs predictz de leurs certaines sciences et spontannées volontés et soubz la vigueur de leurs 

sermentz devant prestés et obligations premise à toutes et singulieres exceptions allegations 

oppositions cavillations finesses et cauthelles par lesquelles ces presentes pourroient estre 

anichellées et corrompues mesmement au droict disant la generale renonciation rien valloir si la 

speciale ne precede, donné et faict Aulbonne en la maison de la ville presentz Egreges Pierre 

Begoz, Jehan Vallier et Blayse de la Pierra aultrement Bovey dudict lieu d’Aulbonne tesmoings 

à ce requis. 


